
SIARAN MEDIA 
 

KAMPUNG SUNGAI SETAR BESAR TERIMA MANFAAT 
MENERUSI PROGRAM KAMPUNG ANGKAT MADANI 

DAN SEKOLAH ANGKAT MADANI JKM 
 

NIBONG TEBAL, 25 Julai 2026 – Penduduk Kampung Sungai Setar Besar, Seberang Perai 

Selatan menerima manfaat pelaksanaan Program Kampung Angkat MADANI (KAM) dan 

Program Sekolah Angkat MADANI (SAM) Jabatan Kebajikan Masyarakat (JKM) Tahun 2026 

yang dilaksanakan bersempena Program Komuniti@Heart, menerusi pelbagai inisiatif 

pembangunan komuniti, pemerkasaan modal insan serta penyampaian perkhidmatan 

kebajikan yang lebih dekat dengan masyarakat. 

Pelaksanaan Program Kampung Angkat MADANI (KAM) di Kampung Sungai Setar Besar dan 

Program Sekolah Angkat MADANI (SAM) di Sekolah Menengah Kebangsaan Sungai Acheh 

merupakan sebahagian daripada inisiatif Kerajaan MADANI yang diperkenalkan menerusi 

Belanjawan 2024 bagi meningkatkan kualiti hidup masyarakat luar bandar melalui pendekatan 

Whole of Government. Kedua-dua program ini dilaksanakan bagi memperkukuh 

pembangunan komuniti, meningkatkan kemudahan awam serta memperkasa modal insan 

agar manfaat pembangunan dapat dirasai secara menyeluruh oleh komuniti setempat. 

Sehingga kini, terdapat 519 klien JKM di Kampung Sungai Setar Besar, manakala 

keseluruhan penerima bantuan JKM di Pulau Pinang berjumlah 22,652 orang dengan 

peruntukan bantuan bulanan sebanyak RM65.7 juta. 

Majlis peluncuran telah disempurnakan oleh YB Puan Fadhlina binti Sidek,                           

Menteri Pendidikan merangkap Ahli Parlimen Nibong Tebal. Turut hadir                                    

YBhg. Datuk Che Murad Sayang bin Ramjan, Ketua Pengarah Kebajikan Masyarakat,             

YB Dato' Haji Rashidi bin Zinol, EXCO Pembangunan Luar Bandar, Agroteknologi dan 

Keterjaminan Makanan dan Keusahawanan Pulau Pinang, YB Puan Lim Siew Khim,         

EXCO Pembangunan Sosial, Kebajikan dan Hal Ehwal Bukan Islam Pulau Pinang,               

Tuan Mohd Farulizam bin Che Meh, Pegawai Daerah Seberang Perai Selatan,                     

ketua-ketua jabatan dan agensi kerajaan serta komuniti setempat. 

Menerusi Program Kampung Angkat MADANI (KAM), Kerajaan telah menyalurkan 

peruntukan bagi melaksanakan (5) lima projek pembangunan yang memberi manfaat secara 

langsung kepada penduduk Kampung Sungai Setar Besar. Projek tersebut meliputi kerja 

menaik taraf dan baik pulih Masjid Al-Fatah Sungai Setar Besar, menaik taraf taman 

permainan di Kampung Sungai Setar Besar dan Kampung Sungai Tok Tuntung, pembinaan 

mercu tanda kampung serta menaik taraf Tabika KEMAS Tanah Kebun. Pelaksanaan projek 

ini dijangka dapat meningkatkan keselesaan, keselamatan dan kesejahteraan komuniti 

setempat.  

Bagi melengkapkan pelaksanaan Program Kampung Angkat MADANI, JKM turut 

melaksanakan Program Sekolah Angkat MADANI (SAM) apabila Sekolah Menengah 

Kebangsaan Sungai Acheh dipilih sebagai Sekolah Angkat MADANI JKM Tahun 2026. 

Menerusi projek SAM ini, JKM telah merancang beberapa projek termasuk pembinaan ruang 

amali pertanian, penyediaan kelengkapan bengkel dan ICT, pembangunan pusat sumber, 

kelas digital serta pelaksanaan program pembangunan sahsiah dan jati diri murid bagi 

mewujudkan persekitaran pembelajaran yang lebih kondusif.  

JKM turut memperkukuh pembangunan ekonomi komuniti melalui kerjasama strategik 

bersama Institut Kemahiran Tinggi PERDA (PERDA-TECH) menerusi Program TVET On Job 

Training bagi projek penanaman padi. Program ini melibatkan penyertaan 12 pelajar PERDA-

TECH dan 15 belia Kampung Sungai Setar Besar sekali gus membuka peluang kepada 

golongan belia meningkatkan kemahiran serta menjana pendapatan melalui sektor pertanian.  

Bersempena pelaksanaan Program Komuniti@Heart dan Majlis Peluncuruan Program 

Kampung Angkat MADANI Tahun 2026, JKM turut melaksanakan Program Ziarah Kasih 

dengan menyantuni (2) dua klien penerima bantuan JKM di Kampung Sungai Setar Besar, 

iaitu seorang penerima Bantuan Penjagaan OKU/Pesakit Kronik Terlantar (BPOKU/PKT) dan 

seorang penerima Bantuan Warga Emas. Program ini bertujuan meninjau keadaan semasa 

klien, menyampaikan sokongan moral serta memastikan bantuan dan intervensi kebajikan 

yang disalurkan terus memenuhi keperluan golongan sasar.  

Selain itu, pelbagai aktiviti kemasyarakatan telah diadakan menerusi Program 

Komuniti@Heart bagi mengeratkan hubungan antara agensi kerajaan dengan komuniti 

setempat serta mendekatkan penyampaian perkhidmatan kepada rakyat. Antara aktiviti yang 

dilaksanakan ialah Program Ziarah Kasih, gotong-royong, sukan rakyat, kenduri rakyat, 

pertandingan mewarna, pameran dan reruai perkhidmatan kerajaan, pemeriksaan kesihatan, 

jualan Rahmah serta jualan produk OKU. Program ini bukan sahaja mengukuhkan kerjasama 

strategik antara agensi kerajaan dan komuniti, malah mewujudkan platform interaksi yang 

lebih dekat dalam usaha memperkasakan kesejahteraan masyarakat. 

Pelaksanaan Program Kampung Angkat MADANI (KAM) dan Program Sekolah Angkat 

MADANI (SAM) yang disokong melalui pengisian Program Komuniti@Heart, mencerminkan 

komitmen berterusan JKM dalam mendukung aspirasi Malaysia MADANI melalui pendekatan 

pembangunan komuniti secara inklusif serta penyampaian perkhidmatan kebajikan yang 

memberi impak langsung kepada rakyat. Melalui kerjasama erat antara kementerian, agensi 

kerajaan, institusi pendidikan dan komuniti setempat, JKM komited memastikan setiap inisiatif 

yang dilaksanakan terus menyumbang kepada peningkatan kualiti hidup masyarakat secara 

mampan. 

## TAMAT ## 

 

DIKELUARKAN OLEH 
JABATAN KEBAJIKAN MASYARAKAT 
25 JULAI 2026 

 


